
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

Kirish. Turizm har bir davlatning iqtisodiy rivojlanishiga katta taʼsir koʻrsatuvchi 

sohalardan biridir. Turizm sohasidagi xizmatlar, turistlar uchun oson va qulay sayohat tashkil 

etishda muhim ahamiyatga ega. Bu xizmatlarni koʻrsatuvchi turistik korxonalar yaʼni sayohat 

agentliklari, mehmonxonalar, restoranlar, transfer xizmatlarini tashkil etuvchilar va ularga 

xizmat koʻrsatuvchi boshqa xoʻjalik tashkilotlari tomonidan tashkillashtiriladi. Turizm 

sohasidagi xizmatlar, ijtimoiy-iqtisodiy rivojlanishni taʼminlashda ham muhim ahamiyatga ega. 

Turizm sohasidagi xizmatlar, turizm tashkilotlari va ularning ishlab chiqarish tarmoqlari orqali 

koʻp miqdorda ish oʻrinlari yaratadi, valyuta tushumlarini taʼminlaydi va bu esa iqtisodiy 

rivojlanishga yordam beradi.  

Global miqyosda sayohat va turizmning yalpi ichki mahsulotga (YaIM) qoʻshgan 

toʻgʻridan-toʻgʻri hissasi 2022-yilda taxminan 7,7 trillion AQSH dollarini tashkil etdi. Bu global 

yalpi ichki mahsulotning 7,6 foizini tashkil qiladi[13]. 

Oʻzbekiston Respublikasi Prezidenti Shavkat Mirziyoyev turizmni yanada rivojlantirish 

masalalari bagʻishlangan yigʻilishda “Turizm — iqtisodiyotning muhim tarmoqlaridan biri. 

Mavjud imkoniyatlardan samarali foydalangan holda, ushbu tarmoqni yanada takomillashtirish 

zarur, buni davrning oʻzi taqozo etmoqda” deya oʻz fikrlarini bildirib oʻtdi[14]. 

Hozirgi innovatsion iqtisodiyot sharoitda aholining ijtimoiy-iqtisodiy ahvolini 

yaxshilash maqsadida yangi ish oʻrinlari yaratishga katta ahamiyat beradi. Binobarin, yangi ish 

oʻrinlari yaratish imkoniyati mavjud boʻlgan har qanday sohada undan samarali foydalanish 

zarur. Ayni paytda turizm dunyodagi eng daromadli biznes tarmoqlari qatorida turadi. Bu 

bozor iqtisodiyotining muhim tarkibiy qismi boʻlib, koʻplab xalqaro chegaralar orqali tez oʻsib 

bormoqda. Sayyohlik biznesi jahon iqtisodiyotidagi oʻz mavqeyini kengaytirib, transport, aloqa, 

savdo, qurilish, qishloq xoʻjaligi, xalq isteʼmoli tovarlari ishlab chiqarish sohalari bilan 

hamnafas rivojlanmoqda. 

Mavzuga oid adabiyotlar tahlili. Turizm sohasining mamlakat ijtimoiy-iqtisodiy 

rivojlanishiga taʼsiri boʻyicha iqtisodchi olim A.M.Gudratli oʻzining ilmiy ishlaridan birida 

“Turizmning mamlakat iqtisodiyotiga taʼsirini ijobiy baholab, turizm sohasi milliy daromadni 

koʻpaytirish, yangi ish oʻrinlarini yaratish, turistik xizmatlarni ishlab chiqarish bilan bogʻliq 

boʻlgan barcha tarmoqlarni rivojlantirish, turistik markazlarda ijtimoiy va ishlab chiqarish 

infratuzilmasini rivojlantirish, xalq hunarmandchiligi va madaniyat markazlari faoliyatini 

faollashtirish, aholi turmush darajasi oshishini taʼminlash, valyuta tushumlarini koʻpaytirishga 

yordam beradi” deb taʼkidlaydi[4, c.4]. 

Rao R.S. oʻz izlanishlarida ”turizmni rivojlantirish iqtisodiyot va yalpi ichki mahsulot 

darajasiga yangi ish oʻrinlarini yaratish, tovarlar va xizmatlarga talabni oshirish orqali taʼsir 

koʻrsatadi. Sayyohlik bilan bogʻliq yuqori darajadagi faoliyatga ega boʻlgan hudud mahalliy aholi 

uchun koʻplab ish joylarini yaratadi” deb aytib oʻtgan[9, pp.1-8 ].  

A.V.Strelnikov esa, ushbu tarmoqda bitta yangi ish oʻrnini yaratish sanoat tarmogʻiga 

nisbatan 20 barobar arzonroqqa tushishini aniqlagan[10, c.3]. 

Yu.V. Bogdanovning fikricha, 30 ta turist bevosita bitta yoki bilvosita ikkita yangi ish 

oʻrnini yaratadi[2, c.4]. 

Vukadinovich P., Damnjanovich A., Z. Jovanovichlar oʻz ilmiy ishlarida turizmning 

nafaqat ijobiy, balki salbiy ijtimoiy-iqtisodiy samaralari ham borligini taʼkidlab, turizmning 

quyidagi salbiy taʼsirlarini ajratib koʻrsatadi: turizmga iqtisodiy bogʻliqlik mahalliy aholi uchun 

kundalik tovar va xizmatlarning qimmatlashishi, turizm bozorida transmilliy 

kompaniyalarning ustunligi, ishga oid sikllarning sezuvchanligi va ishga oid munosabatlarning 

oʻzgarishi, milliy anʼanalar va qadriyatlarga putur yetishi va boshqalar[12, pp.263-278]. 

Tadqiqot metodologiyasi. Mazkur maqolada turizmda xizmatlar mohiyati va uning 

ijtimoiy-iqtisodiy ahamiyati boʻyicha mavjud nazariyalar oʻrganildi. Turizm xizmatlar bozorini 

jahondagi va mamlakatimizdagi iqtisodiy tendensiyalari, sohani rivojlantirish omillari va 

imkoniyatlari tahlil qilindi. Tizimli tahlil qilishda xorijiy va mahalliy manba maʼlumotlaridan 

keng foydalanildi. Tadqiqot mavzusi doirasida muammoni atroflicha tahlil qilish, ilmiy 

asoslangan xulosa va tavsiyalar ishlab chiqish maqsadida nazariy mushohada, analiz va sintez, 

guruhlash, induksiya va deduksiya, statistik kuzatuvlar, tizimli tahlil, umumiy ilmiy tadqiqot 

usullari, ekspert baholari kabi metodologik usullardan foydalanildi. 

Tahlil va natijalari. Bugungi kunda turizm jahondagi uchta yetakchi sohalar qatoriga 

kiritilmoqda. Tez surʼatlarda rivojlanmoqda va uning muhim ijtimoiy hamda iqtisodiy 

ahamiyatga ega boʻlishi quyidagi omilarga taʼsiri bilan belgilanadi[6, b.68]: 

- mahalliy daromadni oʻstiradi; 

- yangi ish oʻrinlarini yaratadi; 

- turistik xizmatlar ishlab chiqarish bilan bogʻliq boʻlgan barcha sohalarni rivojlantiradi; 

- sayyohlik markazlarida ijtimoiy va ishlab chiqarish infratuzilmasini rivojlantiradi; 

- xalq hunarmandchilik markazlari faoliyatining rivojlanishini tezlashtiradi; 

- mahalliy aholi yashash darajasining oʻsishini taʼminlaydi; 

- valyuta tushumlari miqdorining oʻsishiga yordam beradi 

Oʻzbekiston Respublikasining yangi tahrirdagi “Turizm toʻgʻrisida”gi Qonunida ayrim 

moddalarda turistik xizmatlar bilan bogʻliq tushunchalarning taʼrifi berilgan. Jumladan, 

Qonunning 3-moddasida turistik xizmatlar tushunchasi haqida: “turistik xizmatlar — 

joylashtirish, ovqatlantirish, transport, ekskursiya va maslahat xizmati koʻrsatish boʻyicha 

xizmatlar, shuningdek turist va ekskursantning ehtiyojlarini qanoatlantirishga qaratilgan 

xizmatlar” – deb taʼriflanadi [1].  

Turistik xizmatlar moddiy xususiyat mavjud emas, chunki ular ijtimoiy va madaniy 

(nomoddiy) boʻlib, ular turistik mahsulot isteʼmolchilarining jismoniy, axloqiy, intellektual, 

maʼnaviy va boshqa ehtiyojlarni qondirish boʻyicha xizmat koʻrsatuvchining faoliyati bilan 

belgilanadi. Turistik xizmatlar insonning barcha sezgi organlari (tegish, hidlash, eshitish, 

koʻrish, taʼm) tomonidan qabul qilinadi. Ushbu idrok subyektivdir va u sayyohlik agentligidan 

sayohatni sotib olayotganda isteʼmolchining kutganlariga toʻgʻri kelmasligi mumkin. Turistik 

xizmatlarni subyektiv, hissiy idrok etish nafaqat isteʼmolda, balki natijaga obyektiv baho berish 

qobiliyatida ham iz qoldiradi. Sayyohlik agentliklari ishlab chiqarish faoliyati sifatida namoyon 

boʻladigan turizm xizmatlari ishlab chiqarish va isteʼmolning bir-biridan ajralmasligi bilan 

tavsiflanadi. Xizmat pudratchi va isteʼmolchi oʻrtasidagi toʻgʻridan-toʻgʻri oʻzaro taʼsir natijasi 

boʻlganligi sababli, turistik xizmatlar koʻrsatish (ishlab chiqarish) jarayoni isteʼmol bilan 

parallel ravishda sodir boʻladi. Turistik tovarlar xaridordan vaqt va makon boʻyicha ajratilgan, 

isteʼmolchi ulardan toʻgʻridan-toʻgʻri turistik xizmatlar koʻrsatish joyida isteʼmol qilinmaguncha 

foydalana olmaydi. Bunday xususiyat turistik xizmatlarga ega boʻlish uchun isteʼmolchidan 

yoʻlga chiqish, masofani bosib oʻtish va manzilga yetib borish zarurligi bilan yanada kuchayadi. 

Isteʼmolchi professional yordamga muhtoj boʻlib, asosiy shart turistik xizmatlardan foydalanish 

— mijozning xizmat koʻrsatish jarayonida shaxsiy ishtiroki hisoblanadi. 

U qanday ishtirok etishidan, ijrochi va isteʼmolchi oʻrtasida yaxshi aloqa oʻrnatishdan, 

shaxsiy xususiyatlar koʻrsatilayotgan xizmat sifati ham mijozga bogʻliq. Turistik xizmatlarni 

koʻrsatish imkoniyatiga sotuvchi yoki xaridorning harakatlariga bogʻliq boʻlmagan fors-major 

holatlar: tabiiy ofatlar, xalqaro vaziyatning keskinlashishi, harbiy harakatlar va boshqa tashqi 

omillar taʼsir koʻrsatadi.  

Shunday qilib, turistik xizmat oʻziga xos xususiyatlarga ega: 

1. Turistlarga xizmat koʻrsatish — bu tavsiflanadigan moddiy va nomoddiy 

komponentlar majmuasi boʻlib, ularning oʻrtasidagi har xil munosabatlarni ifodalovchi 

murakkab tizimdir.  

2. Turistik xizmatlarga talab daromad darajasi va narxlarga nisbatan juda elastik 

hisoblanib, koʻp jihatdan siyosiy va ijtimoiy sharoitlarga bogʻliq.  

3. Qoidaga koʻra, isteʼmolchi turistik mahsulotni isteʼmol qilishdan oldin koʻra olmaydi 

va isteʼmolning oʻzi koʻp hollarda bevosita turistik xizmatni ishlab chiqarish joyida amalga 

oshiriladi.  

4. Isteʼmolchi turistik xizmatning oʻzidan va isteʼmol joyidan ajratib turuvchi masofani 

bosib oʻtadi.  

5. Turistik xizmatlar sifati darajasi makon va vaqt kabi oʻzgaruvchilarga bogʻliq boʻlib, u 

talabning tebranishlari bilan tavsiflanadi. 

6. Turistik xizmatlar taklifi moslashuvchan emas. Uni toʻgʻridan-toʻgʻri turistik hududda 

isteʼmol qilish mumkin. Turizm infratuzilmasi obyektlari: joylashtirish vositalari, umumiy 

ovqatlanish joylari, aeroport, vokzal, dam olish maskanlari faqatgina mavsum oxirida xizmat 

koʻrsatishi yoki boshqa hududga koʻchirilishi mumkin emas. Ular vaqt va makonda 

oʻzgaruvchan talabga moslasha olmaydi. 

7. Turistlarga xizmat koʻrsatish koʻplab korxonalarning saʼy-harakatlari bilan yaratiladi, 

ularning har biri oʻziga xos ish usullari, aniq ehtiyojlari va turli xil tijorat maqsadlariga ega.  

8. Yuqori sifatli sayyohlik xizmatiga hatto kichik kamchiliklar mavjud boʻlganda ham 

erishib boʻlmaydi, chunki turistik xizmat mana shu ”kichik narsalar” dan iborat boʻlib, ular 

orqali umumiy xizmat baholanadi. 

9. Turistik xizmatlar sifatini baholash muhim subyektivlik bilan tavsiflanadi yaʼni, 

isteʼmolchi turistik mahsulotni baholashga sotib olingan xizmatlar toʻplamiga bevosita 

aloqador boʻlmagan shaxslar (masalan, mahalliy aholi) katta taʼsir koʻrsatadi. 

10. Turistlarga koʻrsatilayotgan turistik xizmatlar sifatiga fors-major holatlarning tashqi 

omillari (tabiiy ofatlar, xalqaro vaziyatning keskinlashishi, harbiy harakatlar turizm siyosati, 

xalqaro tadbirlar va boshqalar) taʼsir koʻrsatadi.  

Turizm statistikasi boʻyicha hujjatlar quyidagi tipik turistik mahsulotlar roʻyxatini 

taqdim etadi [15]: 

• joylashtirish xizmatlari: mehmonxonalar va boshqa joylashtirish vositalari 

xizmatlari;  

• umumiy ovqatlanish korxonalari xizmatlari;  

• yoʻlovchi tashish xizmatlari: shaharlararo temir yoʻl transporti, avtomobil 

transporti, suv transportida tashish; havo transporti, yoʻlovchi tashish bilan bogʻliq yordamchi 

xizmatlar, yoʻlovchi tashish uskunalarini ijaraga olish, yoʻlovchi tashish texnikasiga texnik 

xizmat koʻrsatish va taʼmirlash;  

• turistik agentliklar, turoperatorlar va gidlarning xizmatlari: sayyohlik 

agentliklarining xizmatlari, turoperatorlarning xizmatlari, turistlarni axborot bilan ta'minlash 

va gid xizmatlarini koʻrsatish;  

• madaniyat sohasidagi xizmatlar: sahna sanʼati, muzeylar faoliyati va madaniyat 

sohasidagi boshqa xizmatlar; 

• dam olish xizmatlari va oʻyin-kulgi sohasidagi boshqa xizmatlar:  

• sport faoliyati va havaskorlar sporti sohasidagi xizmatlar, koʻngilochar va dam 

olish sohasidagi boshqa xizmatlar;  

• turli xil sayohat xizmatlari: moliyaviy xizmatlar va sugʻurta, tovarlar lizingiga oid 

boshqa xizmatlar;  

• boshqa turistik xizmatlar.  

Mamlakatda turizmni rivojlantirish boʻyicha chora-tadbirlar turizmning kelajagini 

belgilovchi global tendensiyalarni, rivojlanishning hozirgi va potensial holatini belgilovchi 

mahalliy sharoit va xususiyatlarni hisobga olgan holda amalga oshirilishi kerak.  

Turizmning uzoq muddatli istiqboldagi muvaffaqiyati turizm sektorining barqaror 

rivojlanish oʻlchovlari boʻlgan iqtisodiy, ijtimoiy va ekologik jihatlarni boshqarish qobiliyatiga 

bogʻliq[11. p-36]. 

Ekologik oʻlchov — atrof-muhit sifati va uning tabiiy resurslari koʻpincha joyning turistik 

jozibadorligini tashkil qiladi, shuning uchun atrof-muhitga yoki tabiiy resurslarga salbiy taʼsir 

koʻrsatadigan har qanday faoliyat uzoq muddatda turizm nuqtai nazaridan jozibadorlikni 

yomonlashtiradi, bu koʻrinish esa kamroq tashrif buyuruvchilar soniga va turizmdan kamroq 

daromad olishga olib keladi; 

Ijtimoiy-madaniy oʻlchov — mintaqaning ijtimoiy va madaniy merosi turizmda muhim 

rol oʻynaydi, ayniqsa yuqori madaniy yoki badiiy qiymatga ega boʻlgan hududlarda yoki 

mahalliy anʼanalar va qadriyatlar muhim rol oʻynaydigan joylarda, bunday joylarda turizm 

muhim rol oʻynashi mumkin. yangi ish oʻrinlarini yaratish, merosni asrab-avaylash boʻyicha 

chora-tadbirlarni amalga oshirish kabi muhim rol oʻynaydi; 

Iqtisodiy oʻlchov — turizm barqaror rivojlanish konsepsiyasi tamoyillari bilan mos 

ravishda amalga oshirilmagan, ijtimoiy va ekologik xarajatlarga hissa qoʻshadi, bu esa uzoq 

muddatli istiqbolda turizmdan keladigan moliyaviy daromaddan ustun boʻlishi mumkin. Agar 

turizmdan olinadigan daromadlarni hisoblashda ushbu xarajatlar hisobga olinmasa, 

kelajakdagi prognozlar natijalari tasvirlarni buzishi va notoʻgʻri rejalashtirishga olib kelishi 

mumkin. 

Shu sababli, barqaror turizm turizm sohasiga jalb qilingan barcha ishtirokchilar 

erishadigan moliyaviy foydani oshirish qobiliyatiga, shu jumladan ijtimoiy, madaniy va 

ekologik merosni saqlab qolish qobiliyatiga bogʻliq. Demak, turizm shakli turli jihatlarni 

hisobga olgan holda ishlab chiqilishi kerak[5, pp.523-529]. 

Turizmni rivojlantirish doirasi global tendensiyalarga, mavjud resurslar va salohiyatga, 

sayohatchilarning ehtiyojlari va mahalliy aholi manfaatlariga muvofiq turizmni rivojlantirishni 

taʼminlash uchun mintaqalar tomonidan amal qilishi mumkin boʻlgan kompleks vositadir[2, 

pp.520-539]. 

Yuqoridagi fikrlarni hisobga olgan holda, turizmga taʼsir qiluvchi omillar va 

koʻrsatkichlar, global tendensiyalar, sohani oʻrganish va rivojlantirish prinsiplari quyidagi 

rasmda koʻrib chiqishimiz mumkin (1-rasm). 

1-rasm. Turizmni rivojlantirish asoslari 

a) Turizm rivojlanishiga taʼsir etuvchi omillar, jumladan: 

• talab omillari — sayyohlar bilan bogʻliq boʻlgan omillar: shaxsiy daromad, boʻsh 

vaqt mavjudligi, mavsumiy talablar, taʼtil maqsadlari va ehtiyoji, demografik xususiyatlar va 

boshqalar;  

• taklif omillari – turistik xizmatlar koʻrsatish bilan bogʻliq boʻlgan omillar: tabiiy 

va antropogen resurslar mavjudligi, investitsiya fondlarining mavjudligi, malakali kadrlar 

bazasi va boshqalar; 

• bozor infratuzilmasi va tartibga soluvchi omillar: iqtisodiy, siyosiy, raqobat, 

infratuzilma, davlat tomonidan qoʻllab-quvvatlash, mintaqaviy rivojlanish strategiyasi va 

boshqalar; 

b) Turizmni rivojlantirish yoʻlidagi qadamlar:  

• kelgusida boshqarilishi va imkoniyatlarga aylantirilishi mumkin boʻlgan asosiy 

masalalarni topish uchun turizm mijozlarining qoniqishiga taʼsir etuvchi asosiy omillarning 

joriy holatni tahlil qilish; 

• turizmni rivojlantirishni rejalashtirish va asosiy ustuvorliklarini belgilash; 

• turizmni rivojlantirish boʻyicha aniq chora-tadbirlarni tashkil etish va 

boshqarish; 

• monitoring va baholash;  

c) Ijtimoiy-iqtisodiy, ekologik va madaniy taʼsirlar: Bu yerda turizm rivojlanishining 

nafaqat ijobiy, balki salbiy taʼsirini ham hisobga olish kerak. 

Turizm mahalliy aholi hayotiga ijobiy hamda salbiy taʼsir koʻrsatishi mumkin[7].  

Ijobiy xususiyatlari quyidagilardan iborat: 

• ish oʻrinlarini yaralishi; 

• daromadni koʻpayishi, mahalliy aholini yashash darajasini oshishi ; 

• urbanizatsiya jarayonini tezlashishi, shaharcha xizmat, infrastruktura, madaniyat 

tashkilotlarini rivojlanishi; 

• ijtimoiy va madaniy jarayonlarning tezlashishi; 

• mahalliy madaniyat oʻchoqlarning yaralishi, xalq ijodiyoti, anʼana va urf-odatlarni 

rivojlanishi; 

• qishloq xoʻjaligi mahsulotlari va mahalliy ishlab chiqarilgan tovarlarga talabni 

oshishi; 

• mahalliy madaniy yodgorliklarni tiklanishi va muhofazasi; 

• tabiiy komplekslarni kengayishi 

• mintaqa jozibadorligini oshishi; 

• mahalliy madaniy hayotni jonlanishi; 

Salbiy xususiyatlari quyidagilar: 

• malakasiz mehnat ulushining oʻsishi; 

• umumjamiyat normasini buzilishi oshishi; (ichkilik, fohishabozlik, bezorilik) 

• oila “eroziyasi” (oilaviy ajralishlar, yoshlarni hayotga yengil qarashi); 

• mahalliy aholi va turistlar oʻrtasidagi kelishmovchiliklar ; 

• mavsumiy ishsizlik; 

• yashash narxining oshishi; 

• ekologik ifloslanish; 

• tabiiy landshaftni yoʻqotish; 

• madaniy taʼsirlar: mahalliy aholiga yot boʻlgan til, madaniyat va urf-odatlarni 

kirib kelishi; 

• vandalizm va boshqalar. 

• d) Global tendensiyalar: XXI asr boshiga kelib butun dunyoda global turizm 

texnologik taraqqiyot taʼsirida sezilarli darajada oʻsdi. Oʻsish demografik koʻrsatkichlar, atrof-

muhit sharoitlari va innovatsiyalar taʼsirida davom etdi. Odamlar arzonroq aviachiptalar, oʻz 

sayohatlarini rejalashtirish va bron qilish, keyin esa onlaynda oʻz tajribalarini baham koʻrish 

imkoniyatidan foydalandi. 

Turizm sanoatidagi global tendensiyalar vaqt oʻtishi bilan oʻzgarishi mumkin, ammo 

baʼzi asosiy tendensiyalar odatda uzoq muddatda samarali boʻladi. Hozirgi davrga kelib turizm 

sohasidagi baʼzi muhim global tendensiyalar quyidagilar iborat: 

• Barqaror turizm: Ekologik javobgarlik va barqarorlik turizm sanoatida muhim 

masalaga aylandi. Sayohatchilar odatda ekologik toza va barqaror amaliyotlarga eʼtibor 

qaratadigan yoʻnalishlarni tanlashadi. Bundan tashqari, turizm obyektlari va kompaniyalari 

barqaror amaliyotga qaratilgan saʼy-harakatlarini kuchaytirmoqda. 

• Texnologik yutuqlar: texnologiyaning turizm sanoatiga taʼsiri ortib bormoqda. 

Sayohat tajribasini boyitish, bron qilishni soddalashtirish va sayyohlarga sifatli xizmat 

koʻrsatish uchun virtual reallik, toʻldirilgan reallik, sunʼiy intellekt va boshqa texnologiyalar 

qoʻllaniladi. 

• Mahalliy madaniyat va urf-odatlar: Sayohatchilar mahalliy madaniyatlarni 

oʻrganishga va haqiqiy tajribalarda ishtirok etishga koʻproq qiziqish bildirmoqda. Shu sababli, 

turizm sanoati mahalliy turizm tajribasini taʼkidlaydigan va qoʻllab-quvvatlovchi yoʻnalishda 

rivojlanmoqda. 

• Raqamli marketing va ijtimoiy media taʼsiri: Sayohatni rejalashtirish va bron 

qilish tobora koʻproq ijtimoiy media platformalari va boshqa raqamli kanallar orqali amalga 

oshirilmoqda. Dam oluvchilarga erishish va ularga erishish uchun sayyohlik kompaniyalari 

raqamli marketing strategiyalarini ishlab chiqmoqda. 

• Salomatlik va xavfsizlikka eʼtibor qaratib sayohat: COVID-19 pandemiyasi 

sayohat sanoatida salomatlik va xavfsizlikka koʻproq eʼtibor qaratilishiga olib keldi. 

Sayohatchilar gigiyena standartlari, sogʻliqni saqlash kafolatlari va xavfsiz sayohat choralariga 

koʻproq eʼtibor berishni boshladilar. 

• Ushbu tendensiyalar umumiy tendensiyalarni aks ettirsa-da, turizm sanoatida 

vaqt oʻtishi bilan oʻzgarishlar yuz berishi va yangi omillar paydo boʻlishi mumkin. 

Ammo turizmga COVID-19 pandemiyasi sabab boʻlgan inqiroz qattiq taʼsir koʻrsatdi va 

bu uning iqtisodiy farovonlik, ish oʻrinlari, daromadlar va farovonlik omili sifatidagi 

ahamiyatini namoyish etdi. Soha tiklana boshlagan bir paytda, Rossiyaning Ukrainadagi 

urushidan kelib chiqqan iqtisodiy va ijtimoiy zarar tiklanish istiqbollariga yangi zarba berdi. 

Turizm xizmatlar bozori noaniq istiqbol sharoitida ushbu muammolarni hal qilar ekan, 

tiklanishni kuchaytirish va turizmni yanada mustahkam, barqaror va inklyuziv kelajak sari 

yoʻlga qoʻyish uchun barqaror va oʻzgartiruvchi harakatlar zarur. 

2022-yilga kelib turizm sanoati asta-sekin tiklanib oʻzining pandemiyadan oldingi 

koʻrsatkichlariga yaqinlasha boshladi. Bu talabning ortishi va sayohat cheklovlarining olib 

tashlanishi bilan izohlanadi. Tiklanish barcha mamlakatlarda zaif va notekis kechmoqda, ammo 

Rossiyaning Ukrainadagi urushi natijasida yuzaga kelgan iqtisodiy pasayish va geosiyosiy 

beqarorlikdan yangi noaniqliklar keltirib chiqardi. Pandemiya davrida koʻplab ish oʻrinlari va 

korxonalar uchun muhim hayot yoʻnalishi boʻlib qolgan ichki turizm 2023 yilga kelib 

pandemiyadan oldingi darajaga qaytishi kutilayotgan boʻlsa-da, xalqaro turizmning toʻliq 

tiklanishi 2025 yilgacha yoki undan keyin davom etishi kutilmoqda[8, p.15]. 

Darhaqiqat, turizm sanoati turli omillar, masalan, tabiiy ofatlar, pandemiyalar, 

terrorizm, iqlim oʻzgarishi va hokazolarga nisbatan zaifdir. Shu sababli, tegishli tashkilotlar 

ularga qarshi kurashish va tiklanish strategiyalariga yaxshi tayyorgarlik koʻrishlari kerak. 

Mamlakatimizda turizm sohasidagi xizmatlar rivojlanishi, turizm sohasining ijtimoiy-

iqtisodiy rivojlanishiga katta taʼsir koʻrsatishi va davlatimizning iqtisodiy rivojlanishini yanada 

kuchaytirishi katta ahamiyatga ega. Shu bilan birga, mamlakatimizning betakror tabiati, goʻzal 

dam olish maskanlari imkoniyatlaridan foydalanib, yangi turistik yoʻnalishlar ochish mumkin. 

Bu sohaga jahon brendlarini faol jalb etgan holda, biz ziyorat turizmi, ekologik, ma'rifiy, 

etnografik, gastronomik turizm va bu sohaning boshqa tarmoqlarini rivojlantirishga alohida 

eʼtibor qaratishimiz zarur. Bu borada davlat-xususiy-sherikсhilik munosabatlarini qoʻllash 

sohani taraqqiy ettirishda keng imkoniyatlar ochishini hisobga olishimiz lozim. Shu sababdan 

mamlakat ijtimoiy-iqtisodiy rivojlanish darajasini yanada oshirish maqsadida turizm 

salohiyatidan foydalanishning kompleks, oʻzaro bogʻlangan mexanizmlarini shakllantirish talab 

etiladi. (2-rasm). 

 

 

 
2-rasm: Turizm sektori ishtirokchilarining o’zaro hamkorligi  

Turizm sohasida hamkorlik deganda turli manfaatdor tomonlar umumiy maqsadlarga 

erishish va sohadagi imkoniyatlardan unumli foydalanish uchun birlashishi va hamkorlik 

qilishi tushuniladi. Turizm sohasida hamkorlik turoperatorlar, mehmonxonalar, 

aviakompaniyalar, turizm tashkilotlari, davlat organlari va mahalliy hokimiyat tuzilmalarini oʻz 

ichiga olishi mumkin boʻlgan bir qator manfaatdor tomonlar oʻrtasida amalga oshirilishi 

mumkin.  

Xulosa va takliflar. Mamlakat iqtisodiyotining strategik tarmogʻi sifatida turizmni jadal 

rivojlantirish uchun qulay iqtisodiy va tashkiliy-huquqiy shart-sharoitlar yaratish juda muhim 

hisoblanadi. Hududlarning ulkan turizm salohiyatidan yanada toʻliq va samarali foydalanish, 

turizm tarmogʻini boshqarishni tubdan takomillashtirish, milliy turizm mahsulotlarini yaratish 

va ularni jahon bozorlarida targʻibot qilish, turizm sohasida Oʻzbekistonning ijobiy imidjini 

shakllantirish maqsadida turizm sohasidagi davlat siyosatining maqsadli vazifalari va ustuvor 

yoʻnalishlari quyidagilardan iborat:  

• turizmni iqtisodiyotning strategik tarmogʻi sifatida belgilab, turizmni 

rivojlantirishning kompleks asoslarini yaratish va izchil qoʻllash, iqtisodiyotni diversifikatsiya 

qilish va tarkibiy islohotlar oʻtkazish, turizm sohasini va unga aloqador tarmoqlarni jadal 

rivojlantirishning harakatlantiruvchi kuchiga aylantirish, uni rivojlanishning qudratli 

vositasiga aylantirishi lozim boʻlgan ushbu sanoatning barqaror oʻsishi, yalpi ichki mahsulot va 

mahalliy byudjet daromadlarida turizm hissasining ulushini oshirish, ish oʻrinlarini yaratish, 

aholi turmush darajasi va sifatini oshirish boʻyicha tizimli chora-tadbirlarni amalga oshirish; 

• turizm industriyasi ishtirokchilarining faoliyati uchun qulay muhitni yaratish 

maqsadida turizm faoliyatiga oid qonunlar va meʼyoriy hujjatlarni ishlab chiqishda davom 

etish; turizmni rivojlantirish jarayonida barcha toʻsiqlar va xavf-xatarlarni bartaraf etish, 

vizalar va roʻyxatga olish bilan bogʻliq tartiblar, pasport va bojxona tartiblarini soddalashtirish, 

davlat boshqaruvi va sohaga oid normativ hujjatlarni tartibga solish, turizm industriyasida 

tadbirkorlikni qoʻllab-quvvatlash siyosatini rivojlantirish boʻyicha chora-tadbirlarni amalga 

oshirish, sayohat xizmatlari bozorida raqobatning kuchayishi ragʻbatlantirish, turizm 

sohasining statistik hisob tizimini takomillashtirish; 

• turistlar va ekskursantlarga turistik xizmatlarni koʻrsatishda, birinchi navbatda, 

turistik joylashtirish vositalarida, ovqatlanish maskanlarida, mamlakat hududi boʻylab 

harakatlanishda, turizm obyektlariga tashriflarni uyushtirishda ularning hayoti va sogʻligʻi 

xavfsizligini taʼminlash boʻyicha kompleks chora-tadbirlarni amalga oshirish;  

• mamlakat va uning hududlarida mavjud ulkan turizm salohiyatidan yanada toʻliq 

va samarali foydalanish, anʼanaviy madaniy-tarixiy turizm bilan birgalikda turizmning boshqa 

salohiyatli turlarini – ekologik, etnografik, ziyorat qilish, gastronomik, qishloq, sanoat, sport, 

davolash-sogʻlomlashtirish, ishbilarmonlik turizmi va boshqa turlarini jadal rivojlantirish, 

aholining barcha qatlamlari orasida yaʼni bolalar, oʻsmirlar va yoshlar turizmini, oilaviy 

turizmni, keksalar uchun ijtimoiy turizmni rivojlantirish hisobiga turizmning ijtimoiy 

ahamiyatini kuchaytirish, hududlarda yangi sayyohlik yoʻnalishlarini yaratish, ularni 

pasportlashtirish, sayyohlik yoʻnalishlari va turizm obyektlari boʻyicha markazlashgan milliy 

maʼlumotlar bazalarini yaratish maqsadida ichki, xalqaro va tashqi sayohatlarni har tomonlama 

rivojlantirish boʻyicha milliy, mintaqaviy va mahalliy dasturlarni ishlab chiqish va amalga 

oshirish; 

• turizm sohasida xalqaro hamkorlikni kengaytirish, eng avvalo, nufuzli xalqaro 

tashkilotlar: Birlashgan millatlar tashkiloti (BMT) va uning turizm sohasidagi organi 

Butunjahon turizm tashkiloti (BTT), xorijiy sayohatlarga yordam beruvchi boshqa muhim 

xalqaro va milliy tashkilotlar – turizm xizmatlarini koʻrsatuvchi mintaqaviy va jahon 

bozorlarining faol ishtirokchilari bilan hamkorlikni kengaytirish, turizm sohasini tartibga 

soluvchi xalqaro konvensiyalar va bitimlardagi Oʻzbekistonning doimiy ishtirokini taʼminlash, 

turizm faoliyatini amalga oshirishda xalqaro va davlatlararo standartlar va meʼyorlarni 

qoʻllash;  

• Mamlakatning barcha hududlarida zamonaviy jahon andozalariga mos, 

turistlarning ehtiyojlari va talablariga javob beradigan, turizm industriyasi obyektlarini – 

joylashtirish vositalarini, umumiy ovqatlanish shaxobchalarini, ekskursiya obyektlarini, 

transport-logistika tuzilmalarini, axborot markazlarini, madaniyat va sport muassasalarini 

jadal rivojlantirish maqsadlari uchun mahalliy va xorijiy investorlarni keng jalb etish;  

• Mamlakatda xalqaro turizm rivojlantirishda global tendensiyalarni va zamonaviy 

marketing vositalari qoʻllanilishini hisobga olgan holda, sayyohlik tashkilotlari tomonidan 

raqobatbardosh turizm mahsulotlari va xizmatlarini ishlab chiqish, ularni ichki va xalqaro 

turizm bozorlarida ilgari surish boʻyicha strategiyani ishlab chiqish, sayyohlar uchun qulay 

turizm axborot muhitini yaratish va qoʻllab-quvvatlash, keng koʻlamli reklama va axborot 

kampaniyalarini oʻtkazish, mamlakatning barcha hududlarida turizm axborot markazlari 

tashkil etish va chet elda turizm vakolatxonalari ochish, global internet tarmogʻidan faol 

foydalanish, doimiy tarzda xorijiy mamlakatlardagi xalqaro turizm yarmarkalarida qatnashish 

va yurtimizda ham turistik koʻrgazmalarni oʻtkazish orqali turizm sohasida Oʻzbekistonning 

ijobiy qiyofasini shakllantirish; 

• turizm sohasida xizmat koʻrsatuvchi malakali kadrlarni tayyorlashni tizimli 

tashkil etish, ayniqsa menejment va marketing yoʻnalishida malakali mutaxassislarni sifatli 

tayyorlash dasturlarini tubdan takomillashtirish, turizm faoliyatida asosiy va qoʻshimcha 

xizmatlarni koʻrsatuvchi tadbirkorlik subyektlari xodimlarini muntazam ravishda qayta 

tayyorlash va malakasini oshirish kabi chora-tadbirlarni oʻz ichiga oladi. 

Turizm mamlakat ijtimoiy-iqtisodiy rivojlanishida muhim ahamiyat kasb etadi. Shu 

sababdan mamlakat ijtimoiy-iqtisodiy rivojlanish darajasini yanada oshirish maqsadida turizm 

salohiyatidan foydalanishning kompleks, oʻzaro bogʻlangan mexanizmlarini shakllantirish talab 

etiladi. 

